
Afirmasaun: Sumáriu Kazu tuirmai ne’e deskreve faktu sira no prosesu iha tribunál tuir 
JSMP nia monitorizasaun independente, no deklarasaun ne’ebé parte sira fó iha 
tribunál nia laran. Informasaun ne’e la reprezenta JSMP nia hanoin hanesan 
instituisaun ida. 
  
JSMP kondena maka’as forma violénsia hotu-hotu, liuliu hasoru feto no ema 
vulneravel. JSMP afirma la iha justifikasaun ba kualkér violénsia hasoru feto. 

 
A. Sumáriu prosesu julgamentu kazu iha Tribunál Judisiál Primeira Instánsia Oekusi 

 
1. Totál kazu ne’ebé JSMP monitoriza: 22 

Artigu Tipu kazu Númeru 

Artigu 145 Kódigu 
Penál (KP), konjuga ho 
artigu 2, 3, no 35(b) no 
36 (LKVD) 

Ofensa ba integridade fízika simples 
ho natureza violénsia doméstika no 
tipu ilísitu sira kona-ba violénsia 
doméstika (VD) 

8 

Artigu 179 KP 
Abuzu seksuál ba ema ne’ebé labele 
reziste 

1 

Artigu 154 KP, konjuga 
ho artigu 2, 3, no 35(b) 
no 36 (LKVD) 

Maus-tratus ba kónjuje ho natureza VD 1 

Artigu 316 KP Kontrabandu 3 

Artigu 155 KP, konjuga 
ho artigu 2, 3, no 35(c) 
no 36 (LKVD) 

Maus-tratus ba menór ho natureza VD 1 

Artigu 20 (1) hosi Lei 
Nú 5/2017 no Artigu 
145 Kódigu Penál (KP), 
konjuga ho artigu 2, 3, 
no 35(b) no 36 (LKVD) 

Krime arma brankas no ofensa ba 
integridade fízika simples ho natureza 
VD 

1 

Artigu 178 KP Aktu seksuál ho adolexente 2 

Artigu 243 (2) KP Obstrusaun ba autoridade públika 1 

Artigu 246 KP Ofensa korporál resíproka 2 

Artigu 157 KP Ameasa 1 

Artigu 1652 Kódigu Sivíl 
Accão de mutou konsentimentu ho 
prosesu deklarativu komum 

1 

Totál   22 

 
2. Totál desizaun ne’ebé JSMP monitoriza : 16 

Tipu pena  Artigu Númeru 

Pena prizaun 66 KP 1 

Suspensaun ba prizaun nia 
ezekusaun no pena multa 

68 KP no 67 KP 1 



 
 

Suspensaun ba prizaun nia 
ezekusaun ho devér adisionál 

69 KP 1 

Pena multa 67 KP 9 

Omologa pedidu dezisténsia keixa 262 (2) KPP 3 

Absolve - 1 

Totál         16 

 
3. Total kazu sira ne’ebé kontinua prosesu tuir JSMP nia monitorizasaun: 6 

 
B. Deskrisaun sumáriu julgamentu ba desizaun kazu sira 

 
1. Krime ofensa korporál resíproka  
Nú. Prosesu   : 0004/25.OEPMK 
Kompozisaun Tribunál : Singulár  
Juis     : Dr. Evangelino Belo 
Prokuradór   : Dr. Claudino do Rosario 
Defeza   : Dr. Calisto Tout  
Desizaun    : Omologa pedidu dezisténsia keixa 
 
Iha 05 Maiu 2025, Tribunál Judisiál Primeira Instánsia Oekusi, prezide julgamentu 
tentativa konsiliasaun ba krime ofensa korporál resíproka ne’ebé envolve arguida IT no 
MC, iha Rejiaun Administrativa Espesiál Oekusi Ambeno (RAEOA). 
 
Akuzasaun Prokuradór  
Prokuradór akuza katak iha 13 Janeiru 2025, iha oras tuku 07:00 dadeer, arguida tebe 
ofendidu dala ida. Arguidu MC basa dala tolu iha ofendida nia oin kauza kanek kois, raan 
no moras, no uza ai-pedasuk atu baku ofendida maibé la konsege tanba ofendida ho 
arguidu hadau malu ai refere, nune’e ai refere kona bebe nia ulun no ain, kauza bebe 
tanis tanba bubu no moras. Depoisde akontesimentu, ofendida ba aprezenta keixa iha 
Eskuadra PNTL Pante Makasar no polísia akompaña ofendida ba halo tratamentu iha 
PRADET no polísia kontinua lori ofendida ba iha Uma-Mahon no ofendida toba iha Uma-
Mahon durante kalan tolu. 
 
Prokuradór akuza arguida no arguidu kontra artigu 151 KP kona-ba ofensa korporál 
resíproka ho moldura penal to’o tinan 2 ka multa. 
 
Produsaun ba prova sira  
Bazeia ba artigu 262 KPP kona-ba tentativa ba konsiliasaun ba kazu krime sira ho 
natureza semi-públiku, nune’e antes tama ba prosesu produsaun ba prova sira, juis halo 
tentativa konsiliasaun. 

  
Iha prosesu konsiliasaun ne’e, arguidu ho arguida konkorda atu dame malu de’it sein 
kondisaun ruma. Ho nune’e, ofendidu ho ofendida husu ba tribunál atu deziste tiha sira 
nia keixa kontra malu no promete sei la repete tan sira nia hahalok ne’e iha futuru. 
 
Alegasaun finál 
Prokuradór no defeza konkorda ho parte rua nia akordu ne’e no husu ba tribunál atu 
omologa pedidu dezisténsia keixa ne’e.  



 
 

 
Desizaun 
Bazeia ba akordu hosi parte sira no pedidu dezisténsia keixa hosi ofendidu ho ofendida, 
nune’e tribunál konklui prosesu ne’e no omologa pedidu dezisténsia keixa refere sein 
kondisaun, tanba antes mai tribunál sira dame malu ona.  
 
2. Krime ofensa korporál resíproka 
Nú. Prosesu   : 0005/25 OEPMK  
Kompozisaun Tribunál : Singulár  
Juis     : Dr. Evangelino Belo 
Prokuradór   : Dr. Claudino di Rosario 
Defeza   : Dr. Calisto tout  
Desizaun    : Omologa pedidu dezisténsia keixa 
 
Iha 05 Maiu 2025, Tribunál Judisiál Primeira Instánsia Oekusi, prezide julgamentu 
tentativa konsiliasaun ba krime ofensa korporál resíproka ne’ebé envolve arguida FS no 
SCP, iha RAEOA. 
 
Akuzasaun Prokuradór  
Prokuradór akuza katak iha 13 Janeiru 2025, iha oras tuku 12:00 meiudia, arguida FS 
uza fatuk tuda dala ida iha ofendidu nia matan fukun, matan okos no inus kauza kanek, 
raan, risku mean no moras. Arguidu SCP uza jerigen ida ho bee tuda dala ida iha 
ofendida nia hirus-matan kauza moras, tuku dala barak iha ofendida nia ulun kauza bubu 
no moras, rakut ofendida nia fuuk kauza moras no riba ba rai kauza kanek kois no moras. 
 
Depoisde akontesimentu, ofendida no ofendidu ba aprezenta keixa kontra keixa. 
Ofendidu SCP aprezenta keixa iha Eskuadra PNTL Pante Makasar no polísia akompaña 
ofendidu ba halo tratamentu médiku iha PRADET. Ofendida FS ba aprezenta keixa iha 
Kuartel PNTL-SIC Rejionál Oekusi no polísia akompaña ofendida ba halo tratamentu 
médiku iha PRADET. 
 
Prokuradór akuza arguida no arguidu kontra artigu 151 KP kona-ba ofensa korporál 
resíproka ho moldura penal to’o tinan 2 ka multa. 
 
Produsaun ba prova sira  
Bazeia ba artigu 262 KPP kona-ba tentativa ba konsiliasaun ba kazu krime sira ho 
natureza semi-públiku, nune’e antes tama ba prosesu produsaun ba prova sira, juis husu 
atu halo tentativa konsiliasaun. 

  
Iha prosesu konsiliasaun ne’e, arguidu ho arguida konkorda atu dame malu de’it sein 
kondisaun ruma ba malu. Ho nune’e, ofendidu ho ofendida husu ba tribunál atu deziste 
tiha sira nia keixa kontra malu no promete sei la repete tan sira nia hahalok ne’e iha 
futuru. 
 
Alegasaun finál 
Prokuradór no defeza konkorda ho parte rua nia akordu ne’e no husu ba tribunál atu 
omologa pedidu dezisténsia keixa ne’e.  
 
Desizaun 



 
 

Bazeia ba akordu hosi parte sira no pedidu dezisténsia keixa hosi ofendidu ho ofendida, 
nune’e tribunál konklui prosesu ne’e no omologa pedidu dezisténsia keixa refere sein 
kondisaun ruma, tanba antes mai iha tribunál, sira dame malu ona. 
 
3. Krime ofensa ba integridade fízika simples ho natureza VD 
Nú. Prosesu   : 0025/24.OEPSB 
Kompozisaun Tribunál : Singulár 
Juis    : Dr. Benjamin Barros 
Prokuradór   : Dr. Claudino do Rosario  
Defeza   : Dr. Calisto Tout 
Desizaun   : Pena multa US$90.00 
 
Iha 06 Maiu 2025, Tribunál Judisiál Primeira Instánsia Oekusi, prezide leitura sentensa ba 
krime ofensa ba integridade fízika simples ho natureza VD ne’ebé envolve arguidu AC 
hasoru nia feen DC ho sira nia oan feto FC, iha RAEOA. 
 
Akuzasaun Prokuradór 
Prokuradór akuza katak 17 Outubru 2024, maizumenus iha oras tuku 17:00 lokraik, iha 
altura ne’e arguidu fila ba uma ho kondisaun lanu no diskute malu ho ofendida DC no lori 
tais mane baku dala haat iha ofendida DC nia kotuk laran, hafoin arguidu foti fali ai-kafe 
sanak ida baku dala ida iha ofendida DC nia liman laran parte karuk, tuku dala ida iha 
matan okos parte karuk, tuku dala ida iha matan fukun parte loos rezulta ofendida sofre 
bubu, mean no moras. La to’o iha ne’e de’it, arguidu kontinua basa dala ida iha ofendida 
FC nia hasan parte loos rezulta ofendida sofre moras. Kazu ne’e aneksa hamutuk ho 
relatótiu médiku hosi PRADET no fotografia kona-ba aktu violénsia ne’e hasai hosi 
polísia-VPU. 
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 prizaun ka multa, konjuga ho artigu 2, 3(a ho c), 
35(b) no 36 LKVD. 
 
Produsaun ba prova sira  
Iha julgamentu, arguidu konfesa faktu sira integralmente no deklara katak arrepende ninia 
hahalok. Arguidu mós deklara katak di’ak malu ona ho ofendida na’in rua depoisde 
semana ida ofendida sira fila hosi Uma Paz Oekusi, foin primeiravés halo krime hasoru 
ofendida na’in rua, hola malu ho ofendida DC iha tinan 1992, iha oan na’in ualu (8) no 
promete sei la repete ninia hahalok ne’e hasoru ofendida sira ka ema seluk iha futuru. 
Arguidu haktuir mós katak serbisu nu’udar to’os na’in laiha rendimentu fiksu kada fulan no 
arguidu mak iha responsabilidade ba iha nia família. 
 
Alende ne’e, ofendida DC nu’udar arguidu nia feen kontinua konfirma faktu sira hotu iha 
akuzasaun no deklara katak depoisde semana ida sira fila hosi Uma Paz Oekusi mak foin 
dame malu ho arguidu to’o agora moris hamutuk nafatin iha uma ida laiha tan problema 
seluk.  
 
Prokuradór husu ba tribunál atu presindi ofendida FC nia deklarasaun, tanba arguidu 
konfesa faktu hotu iha akuzasaun no konfirma mós hosi ofendida DC, nune’e faktu 
sufisiente ona, defeza laiha opozisaun, nune’e tribunál presinde deklarasaun hosi 
ofendida FC.   
 



 
 

Alegasaun finál 
Prokuradór konsidera hahalok arguidu nian priense elementu krime ofensa ba integridade 
fízika simples rua ho natureza VD tuir faktu sira ne’ebé hakerek ona iha akuzasaun no 
bazeia ba konfisaun arguidu nian. Tanba ne’e husu ba tribunál atu aplika pena multa ba 
arguidu US$150.00 no kada loron arguidu sei selu US$1.00, nu’udar prevensaun ida ba 
arguidu atu la repete hikas ninia hahalok ne’e hasoru ofendida na’in rua no ema seluk 
labele halo tuir arguidu nia hahalok ne’e iha futuru. 
 
Entretantu, hosi parte defeza husu ba tribunál atu aplika pena ne’ebé adekuadu tuir 
arguidu nia sala ho konsiderasaun sira katak durante iha produsaun ba prova arguidu 
konfesa faktu sira integralmente no arrepende ninia hahalok. Defeza afirma liután katak 
di’ak malu ona ho ofendida na’in rua depoisde semana ida fila hosi Uma Paz Oekusi, foin 
primeiravés halo krime hasoru ofendida na’in rua, hola malu ho ofendida DC iha tinan 
1992, iha oan na’in ualu (8) no promete sei la repete ninia hahalok ne’e hasoru ofendida 
sira ka ema seluk iha futuru, serbisu nu’udar to’os na’in laiha rendimentu fiksu kada fulan 
no arguidu mak iha responsabilidade ba iha nia família. 
 
Desizaun 
Depoisde avalia faktu hotu, tribunál konsidera faktu hotu iha akuzasaun prokuradór nian 
provadu hotu.  
  
Bazeia ba faktu provadu hirak ne’e no tetu mós ho sirkunstánsia agravante sira hanesan 
krime ne’ebé arguidu komete nia estatístika númeru sae maka’as iha Regiaun Oekusi no 
tetu mós ho sirkunstánsia atenuante hanesan arguidu konfesa, arrepende ninia hahalok 
no laiha antesendente kriminál, nune’e tribunál konklui prosesu ne’e hodi  kondena 
arguidu ba kada krime ho pena multa US$60.00, ne’ebé  arguidu sei selu US$1.00 kada 
loron durante loron 60, ba krime rua ne’e tribunál kondena arguidu ho pena multa 
US$120.00, nune’e tribunál halo kumulasaun ba pena hodi kondena arguidu ho pena 
únika pena multa US$90.00, ne’ebé kada loron arguidu sei selu US$1.00 durante loron 
90, tribunál mós fiksa pena alternativa durante loron 60 prizaun, bainhira arguidu la 
kumpri pena multa refere. 
 
4. Krime ameasa 
Nú. Prosesu   : 0003/25.OESIC 
Kompozisaun Tribunál : Singulár  
Juis    : Dr. Evangelino Belo 
Prokuradór   : Dr. Claudino do Rosario 
Defeza   : Dr. Calisto Tout 
Desizaun   : Omologa pedidu dezisténsia keixa  

  
Iha 07 Maiu 2025, Tribunál Judisiál Primeira Instánsia Oekusi, prezide julgamentu 
tentativa konsiliasaun ba krime ameasa ne’ebé envolve arguidu ST hasoru nia feen, iha 
RAEOA.  

 
Akuzasaun Prokuradór 
Prokuradór akuza katak iha 04 Janeiru 2025, maizumenus iha oras tuku 12:00 kalan, 
arguidu uza jerigen ida nakonu ho bee rega ba ofendida rezulta ofendida bokon iha kalan 
bo’ot. Depoisde ida ne’e arguidu obriga ofendida atu hemu hotu ikan aguasal nia been no  
arguidu mós hateten ba ofendida katak kuandu la hemu hotu “arguidu sei ta’a mate 



 
 

ofendida,” arguidu nia aktu ne’e rezulta ofendida sente ta’uk no halai sai hosi uma ba 
subar iha viziñu sira nia uma. 

 
Prokuradór akuza arguidu kontra artigu 157 KP kona-ba krime ameasa ho moldura penál 
to’o tinan 2 ka multa. 
 
Produsaun ba prova sira 
Bazeia ba artigu 262 KPP kona-ba tentativa ba konsiliasaun ba kazu krime sira ho 
natureza semi-públiku, nune’e antes tama ba prosesu produsaun ba prova sira, juis halo 
tentativa konsiliasaun. 
 
Iha prosesu konsiliasaun ne’e, arguidu ho ofendida konkorda dame malu sein kondisaun 
ruma tanba sira dame malu ona no moris hamutuk nafatin hanesan feen ho la’en iha uma 
ida. Ho nune’e, ofendida husu ba tribunál atu deziste tiha nia keixa hasoru arguidu. 
Arguidu mós aseita ho ofendida nia pedidu ne’e no promete sei la repete tan ninia 
hahalok ne’e iha futuru.  
 
Alegasaun finál 
Prokuradór no defeza konkorda ho parte rua nia akordu ne’e no husu ba tribunál atu 
omologa pedidu dezisténsia keixa ne’e.  

  
Desizaun 
Bazeia ba akordu hosi parte sira no pedidu dezisténsia keixa hosi ofendida, nune’e 
tribunál konklui prosesu ne’e no omologa pedidu dezisténsia keixa refere sein kondisaun 
ruma tanba depoisde akontesimentu arguidu ho ofendida kontinua moris hamutuk nafatin 
hanesan feen ho la’en iha uma ida. 
 
5. Krime abuzu seksuál ba ema ne’ebé labele reziste 
Nú. Prosesu   : 0088/24.OESIC 
Kompozisaun Tribunál : Koletivu 
Juis    : Dr. Benjamin Barros, Dra. Edite Palmira no Dr. Evangelino 
                                             Belo 
Prokuradór   : Dr. Claudino do Rosario 
Defeza   : Dr. Calisto Tout 
Desizaun   : Pena prizaun tinan 9 
 
Iha 07 Maiu 2025, Tribunál Judisiál Primeira Instánsia Oekusi, prezide leitura akordaun 
ba kazu krime abuzu seksuál ba ema ne’ebé labele reziste ne’ebé envolve arguidu SO 
hasoru ofendida, iha RAEOA. 
 
Akuzasaun Prokuradór 
Prokuradór akuza katak iha 24 Maiu 2024, maizumenus iha oras tuku 15:00 lokraik, 
ofendida toba hela iha kuartu ne’ebé laiha odamatan no tara de’it ho kurtina, derepente 
arguidu tama ba kaer ofendida nia liman rua no hakuak ofendida hosi kotuk hodi lamas 
ofendida nia susun parte loos no karuk. Depoisde ida ne’e arguidu kontinua obriga hasai 
ofendida nia roupa no arguidu mós hasai nia roupa hodi halo relasaun seksuál ho 
ofendida, arguidu nia aktu ne’e rezulta ofendida sente moras iha nia orgaun sensitivu 
nune’e ofendida hakilar, arguidu hatais fali nia roupa hodi halai sai ba liur no ofendida 
mós hatais fali nia roupa ho tanis halai hasoru nia bin. Konsekeunsia hosi arguidu nia 
aktu ne’e rezulta ofendida nia orgaun sensitivu hetan naklees oituan, mean no moras. 



 
 

Alende ne’e, ofendida ne’ebé reprezenta hosi ninia asisténte advogadu hosi ALFeLa 
husu ba tribunál atu arguidu selu indemnizasaun sivíl ba ofendida tanba perda no danu 
ne’ebé mai hosi arguidu nia hahalok ne’e. Kazu ne’e aneksa hamutuk ho relatóriu médiku 
hosi PRADET no fotografia kona-ba aktu violénsia ne’e mai hosi polísia-VPU.   
 
Prokuradór akuza arguidu kontra artigu 179 KP kona-ba abuzu seksuál ba ema ne’ebé 
labele reziste ho moldura penál tinan 4 to’o tinan 12. 
 
Produsaun ba prova sira 
Iha julgamentu, arguidu deklara katak iha momentu ne’e arguidu fila hosi masin to’o iha 
uma fó osan US$1.00 ba ofendida atu ofendida ba sosa arguidu nia sigaru, maibé 
ofendida lakohi, nune’e arguidu kaer ofendida nia liman hodi rasta rezulta ofendida nia 
faru nakles. Entretantu kona-ba faktu sira iha akuzasaun arguidu deklara katak la komete 
aktu sira ne’e hasoru ofendida, arguidu mós deklara katak ho ofendida laiha relasaun 
família maibé iha momentu ne’e tanba ofendida nia bin husu ba arguidu atu hela iha 
arguidu nia rai, nune’e arguidu autoriza fó rai ba sira hodi hela to’o problema ne’e 
akontese. Arguidu akresenta liután katak depoisde akontesimentu tenta halo mediasaun 
iha aldeia no iha momentu ne’e arguidu prontu atu fó morten ida ho karau aman ida ba 
ofendida ho nia família hodi hamtauk fali ofendida.  
 
Alende ne’e, ofendida liuhosi nia tradutora ba lian jestual deklara katak sente ta’uk 
bainhira haree arguidu, nune’e tribunál deside haruka arguidu sai hosi sala julgamentu. 
Tuir mai ofendida deklara katak nia inan aman sei moris, hela ho nia bin boot. Ofendida 
haktuir liután katak bainhira ofendida tuur hela iha kuartu laran derepente arguidu tama 
ba hodi hakuak ofendida hosi kotuk no nia liman rua lamas ofendida nia susun parte 
karuk no loos no ho obriga hasai ofendida nia roupa to’o iha ain tuur nia okos hodi halo 
relasaun seksuál ho ofendida. Depoisde akontesimentu liu tiha oras balun, kareta polísia 
transporta kedas ofendida ba iha PRADET hodi halo ezaminasaun médiku. Kona-ba 
indemnizasaun sivíl ofendida nia parte lahusu maibé depende ba tribunál. 
 
  
Testemuña LTF nu’udar ofendida nia bin depoimenta katak iha altura akontesimentu ne’e 
testemuña laiha fatin tanba ba prepara hela fatin atu simu na’in feto, nune’e testemuña 
haruka ofendida mesak hein no haree uma. Testemuña haktuir tan katak bainhira prepara 
hela fatin no presija tais mane, nune’e testemuña fila ba uma mak hasoru ofendida ho 
tanis de’it no ofendida hateten ba testemuña katak arguidu book ofendida. Testemuña 
akresenta liután katak depoisde to’o iha uma haree duni ofendida nia faru nakles,  nune’e 
liu oras balun testemuña aprezenta kedas keixa ba iha polísia hafoin hosi parte polísia 
tula kedas ofendida ba iha PRADET. Testemuña depoimenta mós katak loos duni iha 
momentu ne’e iha ona mediasaun entre arguidu ho ofendida no arguidu promete atu fó 
mortein talin ida ho karau aman ida ba ofendida ho nia família. 
 
Testemuña YS nu’udar ezaminadora iha PRADET depoimenta katak servisu iha 
PRADET hahú hosi tinan 2016 to’o agora no antes ne’e sempre tuir formasaun kona-ba 
oinsa atu sai hanesan ezaminadora liuliu ho kazu sira ho natureza seksuál. Testemuña 
haktuir tan katak ba ofendida nia kazu ne’e ezaminadora Dra hosi ospitál mak halo no 
testemuña iha momentu ne’eba hanesan asisténte no momentu ne’e sira na’in rua de’it 
mak halo ezaminasaun ba iha ofendida no rezultadu hosi ezaminasaun ne’e ofendida nia 
Himen diak hela sei metin maibé ofendida nia labio iha orgaun sensitivu mak mean hela. 



 
 

Bazeia ba testemuña ninia esperiensia sira kuandu ofendida nia orgaun sensitivu mean 
signifika katak iha duni relasaun seksuál.  
 
Alegasaun finál 
Prokuradór konsidera faktu sira ne’ebé hakerek ona iha akuzasaun ne’e iha indisius forte 
arguidu provadu pratika duni krime abuzu seksuál ba ema ne’ebé labele reziste tanba 
mezmu iha produsaun ba prova arguidu nega ba faktu sira maibé ofendida rasik ho nia 
limitasaun deklara ho loloos tuir faktu sira iha akuzasaun no reforsa mós hosi testemuña 
na’in rua inklui relatóriu médiku ne’ebé prova duni ofendida nia labio iha orgaun sensitivu 
iha mean. Tanba ne’e prokuradór husu ba tribunál atu aplika pena prizaun tinan 10 ba 
arguidu, nune’e atu prevene arguidu repete tan nia aktu ne’e iha futuru.  
 
Alende ne’e hosi advogadu privadu ne’ebé sai hanesan asisténte ba ofendida husu ba 
tribunál atu tetu ba provas hotu-hotu ne’ebé produs ona durante iha julgamentu no iha 
dokumentu aneksu sira atu apresia pedidu indemnizasaun sivíl ba ofendida tanba to’o 
agora ofendida bainhira haree arguidu sente ta’uk no arguidu mós aproveita ofendida nia 
kondisaun hirak ne’e hodi halo aktu seksuál ne’e tuir nia hakarak hasoru ofendida. 
 
Entretantu, defeza haktuir katak arguidu deklara de’it buat ne’ebé akontese iha momentu 
ne’eba katak arguidu fó osan US$1.00 haruka ofendida atu ba sosa arguidu ninia sigaru, 
maibé ofendida lakohi, nune’e arguidu rasta ofendida nia liman mak rezulta ofendida nia 
faru nakles. Defeza haktuir tan katak arguidu prontu atu fó mortein ida ho karau ida ba 
ofendida ho nia familia tuir konkordansia ne’ebé antes ne’e aseita ba malu ona. Arguidu 
foin sae sei iha tempu atu bele hadia nia aan, nune’e defeza husu ba tribunál atu absolve 
arguidu maibé karik tribunál iha hanoin seluk defeza husu atu aplika pena ne’ebé 
adekuadu ba arguidu.  
 
Desizaun 
Tribunál prova katak arguidu provadu komete krime abuzu seksuál ba ema ne’ebé labele 
reziste, mezmu iha julgamentu arguidu nega faktu hotu no deklara fali buat seluk, maibé 
tribunál konsidera liu deklarasaun ofendida nian ne’ebé konfirma faktu hotu iha 
akuzasaun no depoimentu testemuña sira nian no prova mós hosi relatório médiku katak 
arguidu komete duni aktu ne’e hasoru ofendida.   
 
Bazeia ba faktu provadu sira ne’e no tetu mós ho sirkunstánsia agravante sira katak 
arguidu aproveita ofendida ninia kondisaun hodi komete aktu ne’e hasoru ofendida no 
arguidu la hatudu ninia arrependementu, nune’e tribunál konklui prosesu ne’e no 
kondena arguidu ho pena prizaun tinan sia (9). Tribunál la aplika indemnizasaun sivíl 
tanba ofendida rasik deklara katak lapresija indemnizasaun sivíl. 
 
6. Krime ofensa ba integridade fízika simples ho natureza VD 
Nú. Prosesu   : 0079/24.OEPMK 
Kompozisaun Tribunál : Singulár 
Juis    : Dr. Benjamin Barros 
Prokuradór   : Dr. Claudino do Rosario  
Defeza   : Dr. Calisto Tout 
Desizaun   : Pena multa US$45.00 
 



 
 

Iha 07 Maiu 2025, Tribunál Judisiál Primeira Instánsia Oekusi, prezide leitura sentensa ba 
krime ofensa ba integridade fízika simples ho natureza VD ne’ebé envolve arguidu MT 
hasoru nia feen AC, iha RAEOA. 
 
Akuzasaun Prokuradór 
Prokuradór akuza katak iha 24 Setembru 2024, maizumenus iha oras tuku 22:30 kalan, 
iha altura ne’e arguidu fila ba uma ho kondisaun lanu diskute malu ho ofendida no  
arguidu tuku dala ida iha ofendida nia matan okos parte loos kauza bubu, metan no 
moras. Kazu ne’e aneksa hamutuk ho relatótiu médiku hosi PRADET no fotografia kona-
ba aktu violénsia ne’e hasai hosi Polísia-VPU. 
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 prizaun ka multa, konjuga ho artigu 2, 3(a ), 35(b) 
no 36 LKVD. 
 
Produsaun ba prova sira  
Iha julgamentu, arguidu konfesa faktu sira integralmente, arrepende ninia hahalok, di’ak 
malu ona ho ofendida depoisde ofendida fila hosi Uma-Paz Oekusi no foin primeiravés 
mai hatan iha tribunál ho ofendida hola malu ho iha tinan 1983, iha oan na’in ualu (8) no 
promete sei la repete ninia hahalok ne’e hasoru ofendida ka ema seluk iha futuru. 
Arguidu haktuir mós katak serbisu nu’udar to’os na’in laiha rendimentu fiksu kada fulan no 
arguidu mak iha responsabilidade ba iha nia família. 
 
Alende ne’e, ofendida kontinua konfirma faktu hotu iha akuzasaun no deklara katak 
depoisde sai hosi Uma-Paz Oekusi di’ak malu ona ho arguidu no to’o agora arguidu 
lahalo ona agresaun fízika hasoru ofendida. 
 
Alegasaun finál 
Prokuradór konsidera hahalok arguidu nian priense duni elementu krime ofensa ba 
integridade fízika simples ho natureza VD tuir faktu sira ne’ebé hakerek ona iha 
akuzasaun. Tanba ne’e husu ba tribunál atu aplika pena multa ba arguidu, nu’udar 
prevensaun ida ba arguidu atu la repete hikas ninia hahalok ne’e hasoru ofendida no ema 
seluk labele halo tuir arguidu nia hahalok ne’e iha futuru. 
 
Entretantu, defeza husu ba tribunál atu aplika pena ne’ebé adekuadu tuir arguidu nia sala 
ho konsiderasaun sira katak arguidu konfesa, arrepende ninia hahalok, di’ak malu ona,  
promete sei la repete tan ninia hahalok ne’e iha futuru, foin primeiravés halo krime hasoru 
ofendida, hola malu ho ofendida iha tinan 1983, iha oan na’in ualu (8). Defeza reforsa 
liután katak arguidu serbisu nu’udar to’os na’in laiha rendimentu fiksu kada fulan no 
arguidu mak iha responsabilidade ba iha nia família. 
 
Desizaun 
Depoisde avalia faktu hotu, tribunál konsidera faktu hotu iha akuzasaun prokuradór nian 
provadu hotu.  
 
Bazeia ba faktu provadu hirak ne’e no tetu mós ho sirkunstánsia agravante no atenuante 
sira hotu ne’ebé haleu krime ne’e, nune’e tribunál konklui prosesu ne’e no kondena 
arguidu ho pena multa US$45.00 ne’ebé kada loron arguidu sei selu 0,50 sentavus 
durante loron 90. Tribunál mós fiksa pena alternativa loron 40 iha prizaun, bainhira 
arguidu lakumpri pena multa refere. 



 
 

 
7. Krime ofensa ba integridade fízika simple ho natureza VD 
Nú. Prosesu   : 0128/24.OEPMK 
Kompozisaun Tribunál : Singulár 
Juis    : Dr. Evangelino Belo 
Prokuradór   : Dr. Claudino do Rosario 
Defeza   : Dr. Calisto Tout 
Desizaun   : Pena multa US$45.00 
  
Iha 14 Maiu 2025, Tribunál Judisiál Primeira Instánsia Oekusi, prezide leitura sentensa ba 
krime ofensa ba integridade fízika simples ho natureza VD ne’ebé envolve arguidu GAF 
hasoru nia feen RC, iha RAEOA. 
 
Akuzasaun Prokuradór 
Prokuradór akuza katak iha 26 Dezembru 2024, maizumenus iha oras tuku 07:00 dadeer, 
momentu ne’e arguidu sei toba hela ofendida mura-mura ba arguidu katak labarik tanis 
hanesan ne’e hader ba buka osan, nune’e arguidu foti ai-kabelak ida hodi tuda dala ida 
kona iha ofendida nia kotuk laran kauza kanek no moras. Kazu ne’e aneksa hamutuk ho 
relatóriu médiku hosi Ospitál Referál Oekusi no fotografia kona-ba aktu violénsia ne’e 
hasai hosi Polísia-VPU. 
 
Prokuradór akuza arguidu kontra artigu 145 KP kona-ba krime ofensa ba integridade 
fízika simples ho moldura penál to’o tinan 3 ka multa, konjuga ho artigu 2, 3 (a), 35(b) no 
36 LKVD. 
 
Produsaun ba prova sira 
Iha prosesu julgamentu, arguidu konfesa faktu sira integralmente katak faktu sira iha 
akuzasaun loos hotu, arrepende nia hahalok, husu ona deskulpa ba ofendida no di’ak 
malu ona, foin primeiravés mai hatan iha tribunál no promete sei la repete tan hahalok 
ne’e hasoru ofendida iha futuru, iha oan na’in tolu no arguidu serbisu hanesan negosiante 
kiik (loke kioske) ho rendimentu kada fulan US$50.00 no arguidu mak iha 
responsabilidade ba iha nia família. 
 
Alende ne’e ofendida mós konfirma faktu sira iha akuzasaun no deklara katak diak malu 
ona ho arguidu no depoisde akontesementu ne’e arguidu la komete tan krime seluk 
hasoru ofendida.   
 
Alegasaun finál 
Prokuradór haktuir katak arguidu provadu prátika krime tuir faktu sira iha akuzasaun, 
bazeia ba konfisaun arguidu nian no konfirma mós hosi ofendida, tanba ne’e husu ba 
tribunál  atu kondena arguidu ho pena multa US$90.00 no taxa diaria US$1.00 kada 
loron. 
 
Entretantu, defeza husu ba tribunál atu aplika pena ne’ebé adekuadu ba arguidu ho 
konsiderasaun katak durante iha produsaun ba prova arguidu konfesa faktu sira 
integralmente, arrepende nia hahalok, husu ona diskulpa no di’ak malu ona, foin 
primeiravés mai hatan iha tribunál no promete ba tribunál katak sei la repete tan hahalok 
ne’e hasoru ofendida iha futuru, iha oan na’in tolu no arguidu serbisu hanesan negosiante 
kiik (loke kioske) ho rendimentu kada fulan US$50.00 no arguidu mak iha 
responsabilidade ba iha nia família. 



 
 

 
Desizaun 
Depoisde avalia faktu hotu, tribunál prova katak arguidu lori ai-kabelak ida hodi tuda dala 
ida iha ofendida nia kotuk laran kauza kanek no moras. 
 
Bazeia ba faktu provadu ne’e no tetu mós ho sirkunstánsia atenuantes sira hanesan 
arguidu konfesa, arrepende nia hahalok, di’ak malu ona ho ofendida no promete sei la 
repete tan krime hanesan ne’e iha futuru, ho nune’e tribunál konklui prosesu ne’e no 
kondena arguidu ho pena multa US$45.00 ne’ebé arguidu sei selu 0,50 sentavus kada 
loron, durante loron 90. Tribunál mós fiksa pena alternativa durante loron 60 prizaun, 
bainhira arguidu la kumpri pena multa refere. 
 
8. Krime ofensa ba integridade fízika simples ho natureza VD 
Nú. Prosesu   : 0010/25.OESIC 
Kompozisaun Tribunál : Singulár 
Juis    : Dr. Evangelino Belo 
Prokuradór   : Dr. Claudino do Rosario  
Defeza   : Dr. Calisto Tout 
Desizaun   : Pena Multa US$45.00 
 
Iha 15 Maiu 2025, Tribunál Judisiál Primeira Instánsia Oekusi, prezide leitura sentensa ba 
krime ofensa ba integridade fízika simples ho natureza VD ne’ebé envolve arguidu AC 
hasoru nia feen FL, iha RAEOA. 
 
Akuzasaun Prokuradór 
Prokuradór akuza katak 14 Janeiru 2025, maizumenus iha oras tuku 20:00 kalan, iha 
altura ne’e arguidu ho ofendida diskute malu kona-ba ofendida deskonfia arguidu iha 
relasaun domin ho feto seluk, nune’e arguidu tebe dala ida iha ofendida nia kabun, tebe 
dala ida iha kotuk laran. Konsekuensia hosi arguidu nia hahalok ne’e rezulta ofendida 
sofre moras. Kazu ne’e aneksa hamutuk ho relatótiu médiku hosi PRADET no fotografia 
kona-ba aktu violénsia ne’e hasai hosi Polísia-VPU. 
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 prizaun ka multa, konjuga ho artigu 2, 3(a), 35(b) 
no 36 LKVD. 
 
Produsaun ba prova sira 
Iha julgamentu, arguidu konfesa integralmente ba faktu sira hotu iha akuzasaun, 
arrepende nia hahalok, husu ona deskulpa ba ofendida, di’ak malu ona no promete sei la 
repete nia hahalok ne’e hasoru ofendida ka ema seluk iha futuru. Arguidu serbisu 
hanesan oficina ho vensimentu kada fulan US$115.00, seidauk iha oan no arguidu mak 
iha responsabilidade masimu ba iha nia família. 
 
Alende ne’e, ofendida kontinua konfirma faktu sira hotu iha akuzasaun no deklara katak 
depoisde akontesimentu ofendida ba iha Uma-Mahon no toba kalan ida. Liu tiha loron ida 
ofendida fila ba uma arguidu husu deskulpa ba ofendida no kontinua moris hamutuk 
nafatin hanesan feen la’en. 
  
Alegasaun finál  



 
 

Prokuradór konsidera arguidu provadu halo agresaun fízika hasoru ofendida tuir faktu sira 
ne’ebé hakerek ona iha akuzasaun. Arguidu nia hahalok ne’e prejudika tebes ofendida. 
Tanba ne’e, husu ba tribunál atu kondena arguidu ho pena multa US$120.00 ne’ebé kada 
loron arguidu sei selu US$1.00 durante loron 120. 
 
Entretantu, defeza husu ba tribunál atu kondena arguidu ho pena ne’ebé kmaan ho 
konsiderasaun katak iha produsaun ba prova arguidu kolabora di’ak ho tribunál hodi 
konfesa faktu hotu iha akuzasaun, arrepende nia hahalok, di’ak malu ona no promete sei 
la repete nia hahalok ne’e hasoru ofendida ka ema seluk iha futuru. Defeza haktuir tan 
katak arguidu serbisu hanesan oficina ho vensimentu kada fulan US$115.00, seidauk iha 
oan no arguidu mak iha responsabilidade maximu ba iha nia família. 
 
Desizaun 
Depoisde avalia faktu hotu, tribunál konsidera arguidu provadu halo duni agresaun fízika 
hasoru ofendida tuir faktu sira hotu ne’ebé hakerek ona iha akuzasaun prokuradór nian. 
  
Bazeia ba faktu provadu sira ne’e hotu no tetu mós ho sirkunstánsia agravante sira 
hanesan arguidu halo agresaun fizika ne’e hasoru de’it feto nu’udar arguidu nia feen 
rasik. Entretantu tribunál tetu mós ho sirkunstánsia atenuante sira hanesan arguidu 
konfesa, arrepende nia hahalok, husu ona diskulpa no di’ak malu ona ho ofendida no 
promete sei la komete tan krime hanesan iha futuru hasoru ofendida ka ema seluk, 
nune’e tribunál konklui prosesu ne’e no kondena arguidu ho pena multa US$45.00, 
ne’ebé kada loron arguidu sei selu 0,50 sentavus, durante loron 90. Tribunál mós fiksa 
pena alternativa durante loron 60 iha prizaun, bainhira arguidu la kumpri pena multa 
refere. 
 
9. Krime kontrabandu 
Nú. Prosesu   : 0026/24 OESIC 
Kompozisaun Tribunál : Koletivu 
Juis     : Dr. Evangelino Belo, Dr. João Ribeiro no Dr. Benjamin 
                                             Baroos 
Prokuradór   : Dr. Claudino do Rosario 
Defeza   : Dr. Afonso Fatima Gomes 
Desizaun   : Pena multa US$75.00 
 
Iha 22 Maiu 2025, Tribunál Judisiál Primeira Instánsia Oekusi, prezide leitura akordaun 
ba krime kontrabandu ne’ebé envolve arguidu João Paulo Hermengildo Ramos Elo no 
Egildo Colo dos Santos hasoru Estadu RDTL, iha Suku Bobometo, Sub-rejiaun Oesilo, 
iha RAEOA. 
 
Akuzasaun Prokuradór  
Prokuradór akuza katak iha 15 Fevereiru 2024, iha oras tuku 20:15 kalan, arguidu sira ba 
hola mina (gazolina) iha área fronteira Haukolo, Suku Bobometo, Sub-rejiaun Oesilo mak 
Unidade Polísia Fronteira (UPF) kaer arguidu sira. Iha altura ne’ebá arguidu sira sai hosi 
uma lao ain de’it, lao liuhosi dalan korta (jalan tikus), nune’e la to’o oras ida arguidu sira 
to’o ona iha mota fronteira nian. Arguidu sira sai hosi uma haleu tuku 19:00 kalan, 
hanesan ne’e tanba arguidu sira la’o la to’o oras ida, arguidu sira to’o ona iha fatin foti 
mina. Antes ne’e arguidu João ho ema ne’ebé faan mina ne’e komunika malu ona no 
indika fatin hodi subar mina, nune’e ema ne’e lori mina mai subar hela iha mota-laran 
depois mak arguidu sira ba foti de’it, hafoin foti tiha mina mai iha área Timor-Leste sukat 



 
 

hotu mina mak foin lori osan ba hodi entrega iha mota-laran, maibé iha altura ne’ebá la 
konsege selu tanba polísia kaer arguidu sira no prende tiha mina refere. 
 
Ema ne’ebé faan mina ne’e hosi Nafa’an, Kefa, Indonézia, ema ne’e arguidu koñese ho 
naran mama Lisa, nia nú telefone iha arguidu hodi bele komunika ba malu, maibé iha 
akontesementu ne’e nia oan sira mak lori mina mai hodi tau subar hela iha mota-laran 
nune’e arguidu la hasoru malu ho sira no la koñese. Arguidu sira hela besik fonteira 
Haukolo, Oesilo nian maibé dook hosi postu polísia UPF, nune’e bainhira atu la’o liuhosi 
dalan korta polísia la haree hetan no arguidu sira mós la’o iha oras tuku 19:00 ba leten 
halo polísia la hatene. Iha loron refere mina iha jerigen hamutuk rua nulu, arguidu na’in 
rua hi’it deit, ema ida hi’it jerigen sanulu, jerigen ida mina litru lima mak iha laran, bainhira 
arguidu sira lao liuhosi mota mak polísia UPF haree hetan hodi kaer kedas arguidu sira 
no lori ba iha postu UPF depois kontinua entrega ba iha polísia serbisu investigasaun 
Oekusi.  
 
Mina ne’ebé arguidu sira hola hodi lori mai iha teritóriu Timor-Leste ne’e iha jerigen litru 
lima nian hamutuk jerigen rua nulu sosa ho osan US$50.00, atu faan fali iha uma hodi 
hetan osan no sustenta nesesidade família nian, maibé polísia prende hotu. Dalan ne’ebé 
arguidu sira liu ne’e dook hosi postu polísia UPF, dalaruma polísia halo patrollamentu to’o 
área refere no iha altura ne’ebá polísia halo hela patrollamentu mak kaer arguidu sira. 
Arguidu João hatene katak hahalok sosa mina liuhosi dala ilegál ne’e sala maibé 
nesesidade família nian mak obriga entaun sira halo aktu ilegál ida ne’e maibé polísia 
kaer kedas, nune’e ba oin arguidu sei la ba ona sosa mina iha fronteira. 
 
Prokuradór akuza arguidu na’in rua kontra artigu 316 KP kona-ba krime kontrabandu ho 
nia moldura penál tinan 2 to’o tinan 6 ka multa. 
 
 
Produsaun ba prova sira 
Iha julgamentu, arguidu na’in rua konfesa integralmante katak faktu sira iha akuzasaun 
ne’e loos hotu, arguidu na’in rua hanesan kolega, iha momentu ne’ebá arguidu João 
Paulo mak kontaktu ho ema Indonézia hodi sosa mina arguidu Egildo hatene no arguidu 
Egildo ajuda ba hi’it maibé arguidu João Paulo seidauk selu buat ruma to’o agora, 
arguidu sira deklara katak arrepende ba sira nia hahalok. 
 
Prokuradór husu ba tribunál atu presindi testemuña ninia depoimentu, tanba arguidu na’in 
rua konfesa faktu hotu iha akuzasaun nune’e faktu sufisiente ona, parte defeza laiha 
opozisaun nune’e tribunál presinde testemuña ninia depoimentu. 
 
Alegasaun finál 
Prokuradór haktuir katak iha julgamentu arguidu sira konfesa integralmente ba faktu 
ne’ebé akuza ba arguidu sira, nune’e prokuradór konsidera faktu hotu provadu no arguidu 
sira nia hahalok ne’e  prense duni elementu krime kontrabandu nian, mezmu iha parte 
seluk arguidu sira halo aktu ne’e atu responde ba sira nia nesesidade uma-laran, maibé 
atu hanorin arguidu no komunidade sira, prokuradór husu ba tribunál atu kondena 
arguidu sira ho pena multa US$100.00 ho taxa diaria US$1.00 nomós mina ne’ebé 
preende afavor ba estadu. 
 
Alende ne’e, defeza haktuir katak faktu iha akuzasaun provadu hotu, arguidu João mak 
kontaktu ho ema indonézia hodi sosa mina, atu ba foti mina mak arguidu Egildo ba ajuda 



 
 

hi’it, arguidu sira primeiravés hatama sasan ilegál no arrepende sira ninia hahalok nune’e 
defeza husu aplika pena multa ba arguidu sira. 
 
Desizaun 
Depoisde avalia faktu hotu, tribunál konsidera faktu hotu iha akuzasaun prokuradór nian 
provadu hotu,  
 
Bazeia ba faktu provadu hirak ne’e no tetu mós ho sirkunstánsia atenuante hanesan 
arguidu sira konfesa integralmente, arrepende sira ninia hahalok no foin primeiravés mai 
hatan iha tribunál, nune’e tribunál konklui prosesu ne’e no kondena arguidu João Paulo 
ho pena multa US$45.00, ne’ebé kada loron arguidu sei selu 0.50 sentavus durante loron 
90.  Tribunál mós fiksa pena alternativa durante loron 60 prizaun bainhira arguidu la 
kumpri pena multa referee, Entretantu arguidu Egildo tribunál kondena ho pena multa 
US$30.00, ne’ebé kada loron arguidu sei selu 0.50 sentavus, durante loron 60, tribunál 
mós fiksa pena alternativa durante loron 40 prizaun, bainhira arguidu la kumpri pena 
multa refere no objetu hosi aprensaun ne’e tribunál deside afavor ba estadu. 
 
10. Krime kontrabandu 
Nú. Prosesu   : 0117/22.OESIC 
Kompozisaun Tribunál : Kolektivu 
Juis    : Dr. Benjamin Barros, Dr. João Ribeiro no Dr. Evangelino 
                                             Belo 
Prokuradór   : Dr. Claudino do Rosario 
Defeza   : Dr. Calisto Tout 
Desizaun   : Pena multa US$90.00 
 
Iha 27 Maiu 2025, Tribunál Judisiál Primeira Instánsia Oekusi, prezide leitura akordaun 
ba kazu krime kontrabandu ne’ebé envolve arguidu Alosius Abi ho Anibel Taequi hasoru 
Estadu RDTL, iha Suku Naimeco, Sub-rejiaun Pante-makasar, iha RAEOA. 
 
Akuzasaun Prokuradór 
Prokuradór akuza katak iha 25 Jullu 2022, maizumenus iha oras tuku 05:00 dadeer, 
arguidu sira halo importasaun sasan ilegál iha fronteira Kuanses fronteira entre Oelulan 
ho Banain. Importasaun ilegál hirak ne’e mak hanesan; arguidu Alosius importa 
kombustivel gazolina litru 25 ho valor osan US$12.00. Enkuantu arguidu Anibel importa 
kombustivel gazolina litru 23 ho valor osan US$14.50, arguidu sira importa kombustivel 
gazolina mensionadu hosi Indonézia, tama mai territoriu Timor-Leste atu faan ba ema 
seluk. Kazu ne’e aneksu hamutuk ho fotografia ne’ebé hasai hosi Unidade Polísia 
Fronteira (UPF) kona-ba objetu hosi krime refere. 
 
Prokuradór akuza arguidu sira kontra artigu 316 (1) KP kona-ba krime kontrabandu ho 
moldura penál tinan 2 to’o tinan 6 ka multa. 
 
Produsaun ba prova sira 
Iha julgamentu, arguidu sira konfesa integralmente, arrepende sira nia hahalok. Arguidu 
sira haktuir tan katak ba oin sei larepete tan hahalok hirak ne’e, foin primeiravés halo 
krime no mai hatan iha tribunál. Arguidu Alosius hatuir tan katak hanesan kaben na’in iha 
oan na’in lima, serbisu hanesan to’os na’in laiha rendimentu fiksu kada fulan. Alende 
ne’e, arguidu Anibel iha oan na’in lima, serbisu hanesan to’os na’in laiha rendimentu fiksu 
kada fulan no arguidu mak iha responsabilidade ba iha nia família.   



 
 

 
Prokuradór husu tribunál atu presinde depoimentu hosi Unidade Polísia Fronteira (UPF) 
no hosi parte defeza laiha opozisaun. Nune’e tribunál bazeia ba pedidu ne’e presinde 
depoimentu hosi testemuña ho konsiderasaun katak durante iha produsaun ba prova 
arguidu sira konfesa. 
 
Alegasaun finál 
Prokuradór konsidera faktu hotu iha akuzasaun prokuradór nian provadu hotu, hahalok 
arguidu sira nian priense duni elementu krime kontrabandu, bazeia ba konfisaun arguidu 
sira nian. Tanba ne’e husu ba tribunál atu aplika pena multa ba arguidu sira US$120.00 
ho taxa diariu kada loron US$1.00, hodi bele eduka no halo prevensaun atu arguidu sira 
lakontinua sira nia hahalok ne’e iha futuru no ema seluk labele halo tuir arguidu sira nia 
hahalok ne’e. 
 
Entretantu, defeza haktuir katak arguidu sira konfesa faktu integralmente, arrepende sira 
nia hahalok no promrtr sei larepete tan sira nia hahalok hirak ne’e iha futuru, foin 
primeiravés halo krime no mai hatan iha tribunál. Defeza haktuir tan katak arguidu Alosius 
hanesan kaben na’in iha oan na’in lima, hela uma rasik no serbisu hanesan toos na’in 
laiha rendimentu fiksu kada fulan. Alende ne’e, arguidu Anibel iha oan na’in lima, serbisu 
hanesan to’os na’in laiha rendimentu fiksu kada fulan no arguidu mak iha 
responsabilidade ba iha nia família. Tanba ne’e, husu ba tribunál atu aplika pena ne’ebé 
adekuadu tuir arguidu sira nia sala.  
  
 
Desizaun 
Depoisde avalia faktu hotu tribunál konsidera faktu hotu iha akuzasaun prokuradór nian 
provadu hotu.  
 
Bazeia ba faktu prova hirak ne’e no tetu mós ho sirkunstánsia agravante no atenuante 
sira hotu ne’ebé haleu krime ne’e, nune’e tribunál konklui prosesu ne’e no kondena 
arguidu ho pena multa US$45.00 kada loron arguidu sira sei selu 0,50 sentavus durante 
loron 90. Tribunál mós fiksa pena alternativa durante loron 40 iha prizaun, bainhira 
arguidu sira lakumpri pena multa refere no objetu hosi aprensaun ne’e tribunál deside 
afavor ba estadu. 
 
 
11. Krime kontrabandu 
Nú. Prosesu   : 0137/23.OESIC 
Kompozisaun Tribunál : Kolektivu 
Juis    : Dr. Benjamin Barros, Dr. João Ribeiro no Dr. Evangelino 
                                             Belo 
Prokuradór   : Dr. Claudino do Rosario 
Defeza   : Dr. Calisto Tout 
Desizaun   : Pena multa US$120.00  
 
Iha 27 Maiu 2025, Tribunál Judisiál Primeira Instánsia Oekusi, prezide leitura akordaun 
ba krime kontrabandu ne’ebé envolve arguidu Francisco Oqui no arguidu Gerfasiu Caet 
hasoru Estadu RDTL, iha Suku Naimeco, Sub-rejiaun, Pante-makasar, iha RAEOA. 
 
Akuzasaun Prokuradór 



 
 

Prokuradór akuza katak iha 29 Maiu 2023, maizumenus iha oras tuku 16:30 lokraik, 
arguidu sira hamutuk halo importasaun sasan ilegál iha fronteira hanesan, arguidu 
Francisco importa sigaru gaze slof 10, hoka wisky kaixa 1, tabaco matahari pak 6 ho totál 
osan US$120.00. Enkuantu ba arguidu Gerfacio importa mina rai litru 20 ho totál osan 
US$12.00. Objetivu hosi arguidu sira importa sasan ilegál hirak ne’e, tama territoriu 
Timor-Leste atu faan ba ema seluk. Kazu ne’e aneksu hamutuk ho fotografia ne’ebé 
hasai hosi Unidade Polísia Fronteira (UPF) kona-ba objetu hosi krime refere. 
 
Prokuradór akuza arguidu sira kontra artigu 316 (1) KP kona-ba krime kontrabandu ho 
moldura penál tinan 2 to’o tinan 6 ka multa. 
 
Produsaun ba prova sira 
Iha julgamentu, arguidu sira konfesa faktu integralmente no deklara katak arrepende sira 
nia hahalok. Arguidu sira haktuir tan katak ba oin sei larepete tan hahalok hirak ne’e, foin 
primeiravés halo krime no mai hatan iha tribunál. Arguidu Francisco hatuir tan katak 
hanesan kaben na’in iha oan na’in haat, serbisu hanesan to’os na’in laiha rendimentu 
fiksu kada fulan. Alende ne’e, arguidu Gerfasio hanesan kaben na’in iha oan na’in rua, 
serbisu hanesan to’os na’in laiha rendidmentu fiksu kada fulan no arguidu mak iha 
responsabilidade ba iha nia família.   
 
Prokuradór husu ba tribunál atu presinde depoimentu hosi Unidade Polísia Fronteira 
(UPF) no hosi parte defeza laiha opozisaun. Nune’e tribunál bazeia ba pedidu hirak ne’e 
no presinde depoimentu hosi testemuña ho konsiderasaun katak durante iha produsaun 
ba prova arguidu sira konfesa. 
 
Alegasaun finál 
Prokuradór konsidera faktu sira ne’ebé hakerek ona iha akuzasaun loos hotu, hahalok 
arguidu sira nian priense duni elementu krime kontrabandu, nune’e husu ba tribunál atu 
kondena arguidu sira ho pena multa US$120.00 ba kada arguidu sira ho taxa diariu kada 
loron US$1.00. 
 
Enkuantu defeza haktuir katak arguidu sira konfesa faktu integralmente, arrepende sira 
nia hahalok. Defeza hatuir liután katak arguidu sira promete sei larepete tan hahalok hirak 
ne’e iha futuru, foin primeiravés halo krime no mai hatan iha tribunál, arguidu Francisco 
hanesan kaben na’in iha oan na’in haat, hela uma rasik no serbisu hanesan toos na’in 
laiha rendimentu fiksu kada fulan, arguidu Gerfasio hanesan kaben na’in iha oan na’in 
rua, serbisu hanesan to’os na’in laiha rendimentu fiksu kada fulan no arguidu mak iha 
responsabilidade ba iha nia família.  Tanba ne’e, husu ba tribunál atu aplika pena ne’ebé 
adekuadu tuir arguidu sira nia sala.   
 
Desizaun 
Depoisde avalia faktu hotu tribunál konsidera faktu hotu iha akuzasaun prokuradór nian 
provadu hotu.  
 
Bazeia ba provas hirak ne’e no tetu mós ho sirkunstánsia agravante no atenuante sira 
hotu ne’ebé haleu krime ne’e, nune’e tribunál konklui prosesu ne’e no kondena arguidu 
sira ho pena multa US$120.00 ne’ebé kada loron arguidu sira sei selu U$1.00 durante 
loron 120. Alende ne’e, tribunál mos aplika pena alternativa ba kada arguidu sira durante 
loron 80 iha prizaun, bainhira arguidu sira la kumpri pena multa refere no objetu hosi 
aprensaun ne’e tribunál deside afavor ba estadu. 



 
 

 
 
12. Krime ofensa ba integridade fízika simples ho natureza VD no arma brankas 
 
Nú. Prosesu   : 0214/23.OESIC 
Kompozisaun Tribunál : Koletivu 
Juis    : Dr. Evangelino Belo, Dr. João Ribeir no Dr. Benjamin Barros 
Prokuradór   : Dr. Claudino do Rosario 
Defeza   : Dr. Afonso Fatima Gomes 
Desizaun   : Pena multa US$300.00 no pena prizaun tinan 3 suspende ba 
                                             tinan 3. 
 
Iha 27 Maiu 2025, Tribunál Judisiál Primeira Instánsia Oekusi, prezide leitura akordaun 
ba krime ofensa ba integridade fízika simples ho natureza VD no arma brankas ne’ebé 
envolve arguidu MNC hasoru nia feen, iha RAEOA. 
 
Akuzasaun Prokuradór  
Prokuradór akuza katak arguidu iha antesendente kriminal tanba iha tinan 2018, arguidu 
prátika krime violénsia doméstika kontra ofendida ne’ebé rejistu ho Nú. Prosesu: 0126/18 
OESIC, iha kazu ne’e tribunál kondena arguidu ho pena prizaun tinan ida suspende ba 
tinan ida. Mezmu nune’e arguidu sempre baku ofendida maibé ofendida la halo keixa 
tanba arguidu mak iha responsabilidade ba ofendida ho nia oan sira.  
 
Iha 06 Setembru 2023, bainhira arguidu foin fila hosi Dili, iha kalan bainhira sira han 
hamutuk ho sira nia oan, hafoin han hotu arguidu hemu tua-sabu aqua natoon ida no 
ofendida ho sira nia oan tuur akompaña arguidu, tanba sira nia oan sira dukur nune’e sira 
nia oan sira ba toba uluk tiha no ofendida kontinua akompaña arguidu hemu tua to’o 
kalan boot, iha oras tuku 01:00 madrugada. Bainhira atu toba, sira nia viziñu halo festa no 
loke múzika maka’as no arguidu finji ko’alia ba ofendida katak “sorti hau iha ne’e mak imi  
la ba festa, hau mak iha Dili karik imi kala ba ona festa,” nune’e ofendida hatan katak 
“ema konvida mak ita ba, se la konvida ita mós naran ba de’it ka?,” ofendida hatan tiha 
nune’e, arguidu lamas katana hodi taa ofendida maibé ofendida mós hadeer lori liman rua 
hodi satan netik katana rezulta katana kona ofendida nia liman fuan boot parte karuk 
rezulta kanek no raan sai. Katana ne’ebé arguidu uza hodi taa ofendida ne’e ho nia 
medida naruk 51 cm, katana nia isin 6 cm no kaer fatin halo ho masa.  Arguidu nia aktu 
ne’e rezulta ofendida sente ta’uk, trauma no kanek iha liman. 
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 ka multa no artigu 2 nú 1(b), nú 2 (f) no 20 nú 1 
hosi Lei Nú 5/2017 kona-ba arma brankas. 
 
Produsaun ba prova sira 
Iha julgamentu, arguidu deklara katak faktu sira iha akuzasaun balun loos no balun 
laloos, arguidu deklara katak iha momentu arguidu sei iha Dili, ofendida hatama mane 
hosi Indonézia ba sira nia uma, nune’e bainhira arguidu fila hosi Dili arguidu husu ba 
ofendida katak “mane hosi Indonézia mai iha ne’e se?,” ofendida la hatan arguidu husu 
ba dala rua mak ofendida hatan ho kasar katak “ne’e hau nia langanan mina” nune’e 
arguidu basa dala ida iha ofendida nia hasan parte loos no basa dala ida iha kabaas 
parte karuk mak ofendida halai ba nia maun nia uma, arguidu deklara tan katak iha 
momentu sira tuur iha varanda diskute malu hela arguidu haree hetan katana monu hela 



 
 

iha rai mak arguidu foti katana ho intensaun atu sikat iha didin maibé ofendida hanoin 
arguidu atu taa mak ofendida halai ba kaer katana nia kroat hodi hadau malu katana ho 
arguidu mak katana koa ofendida nia liman halo kanek, arguidu mós deklara katak katana 
baibain sikat iha didin maibé momentu ne’ebá labarik sira mak foti soe deit iha rai no 
akontesimentu iha tuku 23:00 kalan laos tuku 01:00 madrugada nomós iha momentu 
ne’ebá arguidu la lanu. 
 
Alende ne’e, ofendida kontinua konfirma faktu hotu iha akuzasaun no deklara katak iha 
momentu ne’ebá sira diskute malu iha kuartu-laran mak arguidu sai ba foti katana sikat 
iha didin varanda nian, arguidu hiit sae katana atu taa ofendida nia kabaas, ofendida tuur 
iha kama-laran hateke sa’e hetan entaun ofendida satan ho liman, nune’e katana nia 
parte besik kaer fatin kona ofendida nia liman halo kanek, hafoin arguidu duni ofendida 
mak ofendida ba fanu nia oan feto-boot no mane-kiik hodi sira na’in tolu halai ba ofendida 
nia maun nia uma no iha momentu akontesimentu arguidu la basa ofendida. Ofendida 
mós deklara katak arguidu sempre baku maibé ofendida la halo keixa, ofendida foin keixa 
mak akontesimentu iha tinan 2018, kazu ne’e julga ona no tribunál kondena ona arguidu, 
depoisde akontesimentu iha 2018, arguidu nafatin halo agresaun hasoru ofendida maibé 
ofendida la halo keixa tanba ofendida ta’uk arguidu la sustenta sira nia nesesidade no iha 
akontesimentu ne’e viziñu sira mak halo keixa, depoisde akontesimentu ne’e sira hela 
separa ona to’o agora arguidu la haree nia oan sira nia nesesidade. 
 
Alegasaun finál 
Prokuradór haktuir katak arguidu provadu komete krime hasoru ofendida nune’e husu ba 
tribunál atu apresia faktu sira ne’ebé produs durante julgamentu, mezmu arguidu konfesa 
parsial maibé ofendida konfirma ba faktu sira iha akuzasan, no krime arma brakas nia 
elementu objetivu no subjetivu eziste katak arguidu ho ofendida diskute malu iha kuartu-
laran tanba kalan boot arguidu lanu entaun ba foti katana iha varanda hiit sae katana mak 
ofendida tenta salva aan hodi satan liman mak katana nia isin besik nia kroat kona liman 
rezulta liman kanek, ofendida sai hosi uma kalan boot, depoisde akontesimentu sira 
separa ona,  arguidu baku bebeik ofendida la halo keixa, nune’e ba krime rua ne’e 
prokuradór husu ba tribunál atu kondena arguidu ho pena prizaun tinan 3 fulan 6 
suspende ba tinan 4 no husu atu objeitu ba krime ne’e afavor ba estadu. 
 
Entretantu, defeza haktuir katak iha produsaun ba prova arguidu deklara katak nia fila 
hosi Dili diskute malu duni maibé la taa, arguidu foti katana ofendida hadau mak katana 
kona iha ofendida nia liman rezulta kanek maibé la suku, ofendia deklara katak iha 
momentu ne’ebá ofendida tuur no arguidu hamrik mak taa, arguidu ho ofendida nia 
deklarasaun la han malu, tuir esperensia kuandu taa tun ne’e forsa tebes, estraiñu oituan 
kuandu la kona, defeza haree katak arguidu nia aktu la prese krime maus-tratus ba 
kónjuje maibé ofensa ba integridade fízika simples ho natureza VD, nune’e defeza husu 
ba tribunál atu kondena arguidu ho pena prizaun suspende ninia ezekusaun. 
 
Desizaun  
Depoisde avalia faktu hotu tribunál prova katak iha 06 Setembru 2023, arguidu foin fila 
hosi Dili, arguidu hemu tua-sabu aqua natoon ida, iha oras tuku 01:00 madrugada, viziñu 
halo festa no loke múzika maka’as arguidu ko’alia ba ofendida dehan “sorti hau iha ne’e 
mak la ba festa, hau iha Dili karik imi ba ona,” nune’e ofendida hatan katak “ema konvida 
mak ita ba, se la konvida ita naran ba de’it ka?,” nune’e arguidu foti katana atu taa 
ofendida mak ofendida satan netik no katana kona ofendida nia liman entre liman-fuan 
boot no liman-fuan hatuduk parte karuk rezulta kanek no ofendida ba halo tratamentu iha 



 
 

PRADET maibé la hetan suku. Katana ne’ebé arguidu uza hodi taa ofendida ne’e ho nia 
medida naruk 51 cm, katana nia isin 6 cm no kaer fatin halo ho masa, konsekuénsia hosi 
arguidu nia konduta ne’e ofendida sai hosi uma no hela ketak to’o agora. prova mós 
katak iha 24 Juñu 2018 arguidu komete krime VD hasoru ofendida no hetan 
kondenasaun ho pena prizaun tinan 1 suspende ba tinan 1.  
 
Bazeia ba faktu provadu sira ne’e no tetu mós ho sirkunstánsia agravante hanesan 
arguidu iha duni intensaun hodi katana atu hakanek ofendida no arguidu prátika krime 
ne’ebé hanesan ba ema ne’ebé hanesan mezmu ofendida la hela hamutuk ona ho 
arguidu dezde problema ne’e akontese to’o agora no krime ho natureza violénsia 
doméstika mós aas tebes, nune’e tribunál konklui prosesu ne’e no kondena arguidu ba 
krime ofensa ba integridade simples ho natureza VD ho pena multa US$300.00, ne’ebé 
arguidu sei selu US$2.00 kada loron durante loron 150. Tribunál mós fiksa pena 
alternativa durante loron 100 prizaun bainhira arguidu la kumpri pena multa refere. 
Entretantu ba krime arma brankas tribunál kondena arguidu ho pena prizaun tinan 3 
suspende ba tinan 3.  
 
13. Krime obstrusaun ba autoridade públika 
Nú. Prosesu   : 0178/22.OESIC 
Kompozisaun Tribunál : Koletivu 
Juis     : Dr. Evangelino Belo, Dr. João Ribeiro no Dr. Benjamin Baros 
Prokuradór   : Dr. Claudino do Rosario 
Defeza   : Dr. Filipe Landos (Advogadu Privadu) 
Desizaun   : Absolve 
 
Iha 28 Maiu 2025, Tribunál Judisiál Primeira Instánsia Oekusi, prezide leitura akordaun 
ba krime obstrusaun ba autoridade públika ne’ebé envolve arguidu Mario de Araujo, 
Zeferino Oqui no Riki Freitas hasoru estadu RDTL iha Aldeia Sanane, Suku Costa, Sub-
rejiaun Pante Makasar, iha RAEOA. 
 
Akuzasaun Prokuradór 
Prokuradór akuza katak iha 06 Novembru 2022, iha oras tuku 03:20 madrugada, iha bairo 
Masin, Aldeia Sanane, Suku Costa, Sub-rejiaun Pante Makasar, Rejiaun Oekusi, arguidu 
sira tuda ekipa polísia sira ne’ebé halo patrollamentu iha Bairo Masin, hodi tuda kona 
kareta polísia nian parte kapon oin kabetak no aat. Iha momentu ne’e ekipa polísia duni 
tuir arguidu sira hodi toman arguidu sira iha ema nia uma-laran mak kaptura arguidu sira 
hodi remesa ba PNTL-SIK Rejiaun Oekusi hodi halo investigasaun. Konsekuénsia hosi 
arguidu sira nia asaun refere, impede serbisu polísia nian nu’udar autoridade públika 
ne’ebé hala’o hela serbisu ba komunidade.  
 
Prokuradór akuza arguidu na’in tolu kontra artigu 243 nú 2 KP kona-ba obstrusaun ba 
autoridade públiku ho moldura penal tinan 2 to’o tinan 8. 
 
Produsaun ba prova sira 
Arguidu Mario de Araújo deklara katak faktu sira iha akuzasaun balun loos no balun 
laloos, arguidu deklara katak loos mak nia ba duni festa prenda iha bairo Masin no faktu 
ne’ebé laloos mak arguidu la tuda polísia nia kareta, arguidu deklata katak liután katak 
lahatene se mak tuda kareta no lahatene mosu problema iha festa fatin, iha momentu 
ne’eba arguidu fila hosi festa iha tuku 03:00 madrugada, hasoru polísia iha dalan mak 



 
 

polísia kaer arguidu no lori ba fali ba festa fatin, arguidu lahatene tanba sa mak polísia 
kaer arguidu, arguidu nu’udar estudante no foin primeiravés mai hatan iha tribunál. 
 
Arguidu Zeferino Oqui deklara katak faktu iha akuzasaun balun loos no balun laloos, 
arguidu deklara katak faktu ne’ebé loos mak arguidu ba duni festa prenda iha Bairo Masin 
maibé arguidu rejeita tuda kareta polísia nian, arguidu lahatene se mak tuda kareta no 
lahatene problema iha festa fatin, arguidu deklara katak nia lao mesak ba festa iha tuku 
22:00 kalan, no fila ba uma mak la’o ho arguidu Riki iha tuku 02:00 madrugada maibé iha 
dalan nia kolega José da Cunha bolu sira ba tuur iha nia kolega nia varanda, distánsia 
hosi José da Cunha nia uma ba iha festa fatin maizumenus metro 200 hanesan ne’e, iha 
momentu ne’ebá arguidu sira hamutuk ema na’in lima hanesan ne’e tuur hamutuk hela 
mak polísia ba kaer arguidu, arguidu lahatene tanba sa mak polísia kaer nia, arguidu 
deklara katak antes mai hatan ona ba kazu seluk no desizaun ho pena multa. 
 
Arguidu Riki Freitas deklara katak faktu iha akuzasaun balun loos no balun laloos, 
arguidu deklara katak loos mak arguidu ba duni festa prenda iha bairo Masin maibé 
arguidu rejeita tuda kareta, arguidu lahatene se mak tuda kareta no lahatene problema 
iha festa fatin, arguidu deklara katak nia la’o mesak ba festa iha tuku 21:00 kalan, no fila 
ho arguidu Zeferino iha tuku 22:00 kalan, iha dalan klaran nia kolega naran Ano Kaet 
bolu mak arguidu sira ba Ano Kaet nia uma, sira hamutuk ema na’in haat mak tuur hemu 
kafé iha varanda, derepente polísia mosu mai arguidu ta’uk halai tama Ano Kaet nia 
kuartu-laran no toba subar iha kama okos mak polísia kaer arguidu, arguidu deklara katak 
antes mai hatan ona iha tribunál ba kazu VD, arguidu serbisu hanesan motorista ho 
vensimentu US$125.00. 
 
Testemuña Agostinho Quefi nu’udar ajente polísia depoimentu katak koñese arguidu 
na’in tolu maibé laiha relasaun família, testemuña depoimentu katak la lembra data 
akontesimentu maibé iha altura testemuña nia kolega serbisu hamutuk prenda iha bairo 
Masin mak testemuña ba partisipa no iha tuku 00:00 kalan, testemuña fila ba nia serbisu 
fatin hodi deskansa, iha tuku 03:00 madrugada, testemuña nia kolega kontaktu dehan 
problema iha bairo Masin nune’e testemuña fanu nia komandante no sira na’in rua ba to’o 
iha bairo Masin para kareta minutu 15 hanesan ne’e ema tuda fatuk barak maibé fatuk 
ida mak kona iha kareta nia kapon oin halo kabetak, testemuña sira buka tuir hodi kaer 
uluk arguidu Zeferino no arguidu Riki iha ema nia uma-laran iha kama okos depois mak 
kaer fali arguidu Mario iha estrada, testemuña depoimentu katak arguidu sira halai 
testemuña duni tuir deit agruidu sira to’o kaer depois husu sira dehan “se mak tuda 
kareta?,” maibé arguidu sira nonook deit, testemuña depoimentu katak iha momentu 
akontesimentu testemuña lahatene fatuk mai hosi ne’ebé, ema tuda fatuk barak maibé la 
impede testemuña nia serbisu no testemuña nafatin halo atuasaun no iha momentu 
ne’ebá ema halai mak testemuña duni tuir hodi kaer, ema ne’ebé la halai, testemuña sira 
la kaer. 
 
Alegasaun finál 
Prokuradór haktuir katak iha julgamentu arguidu sira nega ba faktu ne’ebé duun ba sira, 
arguidu sira apenas rekoñese  iha loron refere festa iha bairo Masin sira ba hotu duni, 
aktu konkretu ne’e arguidu sira lahatene tanba sa mak polísia kaer sira, mosu problema 
sira halai entaun polísia duni tuir no kaer sira, testemuña dehan lahatene fatuk hosi 
diresaun ne’ebé mak kona kareta, fatuk mai barak maibé fatuk ida deit mak kona kareta 
halo kareta nia kapon oin kabetak, testemuña nia prezensa halo ema ta’uk halai 
testemuña sira duni tuir enteun ema halai testemuña sira kaer, maibé ema ne’ebé la halai 



 
 

testemuña sira la kaer, tanba iha violénsia ne’ebé prezudika serbisu maibé iha kazu 
konkretu ida ne’e testemuña halo serbisu di’ak hela nune’e prokuradór husu ba tribunál 
atu kondena arguidu sira tuir konviksaun tribunál nian. 
 
Entretantu, defeza haktuir katak arguidu na’in tolu ba duni festa mezmu lahetan konvite, 
arguidu sira lahatene problema  saida mak akontese no sira la tuda kareta polísia nian, 
testemuña mós depoimenta katak hetan kontaktu hosi nia kolega polísia ba fatin 
akontesimentu ema tuda fatuk barak maibé fatuk ida mak kona kareta, la haree se mak 
tuda, testemuña hanesan seguransa duni tuir hodi kaer arguidu sira, defeza haree katak 
arguidu sira nia aktu la prense rekezitu krime obstrusaun ba autoridade públika nian 
tanba ne’e defeza husu ba tribunál atu absolve arguidu na’in tolu hosi krime ne’e. 
 
Desizaun  
Depoisde avalia faktu hotu, tribunál la prova katak arguidu sira mak tuda hodi impede 
serbisu polísia nian ne’ebé halo patrollamentu, arguidu sira la tau planu hamutuk no la 
esforsu hodi halo violénsia hasoru polísia sira bazeia ba arguidu sira nia deklarasaun no 
konfirma mós hosi testemuña nu’udar membru polísia katak la konsege identifika se mak 
tuda kareta ne’e, mezmu ema tuda kareta hetan kabetak maibé la impede polísia nia 
serbisu. Bazeia ba faktu sira iha leten, nune’e tribunál konklui prosesu ne’e hodi absolve 
arguidu na’in tolu hosi krime ne’e.  
 
14. Krime ofensa ba integridade fízika simples ho natureza VD 
Nú. Prosesu   : 0090/24.OESIC 
Kompozisaun Tribunál : Singulár 
Juis    : Dr. Evangelino Belo 
Prokuradór   : Dr. Claudino do Rosario  
Defeza   : Dr. Calisto Tout 
Desizaun   : Pena multa US$90.00 
 
Iha 30 Maiu 2025, Tribunál Judisiál Primeira Instánsia Oekusi, prezide leitura sentensa ba 
krime ofensa ba integridade fízika simples ho natureza VD ne’ebé envolve arguidu CS 
hasoru nia feen JNF, iha RAEOA. 
 
Akuzasaun Prokuradór 
Prokuradór akuza katak iha 25 Maiu 2024, maizumenus iha oras tuku 23:00 kalan, iha 
altura ne’e arguidu ho ofendida diskute malu ofendida deskonfia arguidu iha relasaun 
domin ho feto seluk, nune’e arguidu hirus buti dala ida iha ofendida nia ibun, dudu 
ofendida monu ba iha rai, basa dala ida iha ofendida nia hasan parte loos no basa dala 
ida iha hasan parte karuk rezulta ofendida sofre moras. Kazu ne’e aneksa hamutuk ho 
relatótiu médiku hosi PRADET no fotografia kona-ba aktu violénsia ne’e hasai hosi 
polísia-VPU. 
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 prizaun ka multa, konjuga ho artigu 2, 3(a), 35(b) 
no 36 LKVD. 
 
Produsaun ba prova sira  
Iha julgamentu, arguidu konfesa faktu sira integralmente no deklara katak arrepende ninia 
hahalok. Arguidu mós deklara katak di’ak malu ona ho ofendida depoisde liu loron tolu fila 
ka sai hosi Uma Paz Oekusi, foin primeiravés halo krime hasoru ofendida nu’udar arguidu 



 
 

nia feen, hola malu ho ofendida iha tinan 2017, oan na’in rua (2) no promete sei la repete 
ninia hahalok ne’e hasoru ofendida ka ema seluk iha futuru. Arguidu haktuir mós katak 
serbisu nu’udar toos na’in laiha rendimentu fiksu kada fulan no arguidu mak iha 
responsabilidade ba iha nia família. 
 
Alende ne’e, ofendida nu’udar arguidu nia feen kontinua konfirma faktu sira hotu iha 
akuzasaun no deklara katak depoisde liu tiha loron tolu arguidu ho ofendida di’ak malu 
kedas to’o agora laiha ona problema seluk tan. 
 
Alegasaun finál 
Prokuradór konsidera hahalok arguidu priense duni elementu krime ofensa ba integridade 
fízika simples ho natureza VD tuir faktu sira ne’ebé hakerek ona iha akuzasaun no bazeia 
ba konfisaun hosi arguidu rasik perante iha julgamentu. Tanba ne’e, prokuradór husu ba 
tribunál atu aplika pena multa ba arguidu loron 120 no kada loron arguidu selu US$1.00 
durante loron 120. 
 
Entretantu, hosi parte defeza husu ba tribunál atu aplika pena ne’ebé adekuadu tuir 
arguidu nia sala ho konsiderasaun sira katak durante iha produsaun ba prova arguidu 
konfesa, arrepende ninia hahalok. Defeza afirma liután katak di’ak malu ona ho ofendida 
depoisde liu loron tolu fila ka sai hosi Uma-Paz Oekusi, foin primeiravés halo krime 
hasoru ofendida nu’udar arguidu nia feen, hola malu ho ofendida iha tinan 2017, oan 
na’in rua (2), promete sei la repete ninia hahalok ne’e hasoru ofendida ka ema seluk iha 
futuru, serbisu nu’udar to’os na’in laiha rendimentu fiksu kada fulan no arguidu mak iha 
responsabilidade ba iha nia família. 
 
Desizaun 
Depoisde avalia faktu hotu, tribunál prova katak arguidu hirus buti duni dala ida iha 
ofendida nia ibun, dudu ofendida monu ba iha rai, basa dala ida iha ofendida nia hasan 
loos no basa dala ida iha ofendida nia hasan parte karuk, rezulta ofendida sofre moras. 
Faktu hirak ne’e hotu reforsa mós hosi relatótiu médiku hosi PRADET no fotografia kona-
ba aktu violénsia ne’e hasai hosi polísia-VPU. 
 
Bazeia ba faktu provadu hirak ne’e hotu no tetu mos ba aktu krime ne’ebé mak hatodan 
no hakaman arguidu nia responsabilidade kriminál. Nune’e tribunál konklui prosesu ne’e 
no kondena arguidu ho pena multa US$90.00 ne’ebé kada loron arguidu sei selu 
US$1.00 durante loron 90. Alende ne’e. Tribunál mós fiksa pena alternativa durante loron 
60 iha prizaun, bainhira arguidu lakumpri pena multa refere. 
 
 
15. Krime ofensa ba integridade fízika simples ho natureza VD 
Nú. Prosesu   : 0073/24.OEPMK 
Kompozisaun Tribunál : Singulár 
Juis    : Dr. Evangelino Belo 
Prokuradór   : Dr. Claudino do Rosario  
Defeza   : Dr. Afonso Gomes Fatima 
Desizaun   : Pena multa US$90.00 
 
Iha 30 Maiu 2025, Tribunál Judisiál Primeira Instánsia Oekusi, prezide leitura sentensa ba 
krime ofensa ba integridade fízika simples ho natureza VD ne’ebé envolve arguidu MN 
hasoru nia feen, iha RAEOA. 



 
 

 
Akuzasaun Prokuradór 
Prokuradór akuza katak iha 28 Agostu 2024, maizumenus iha oras tuku 19:30 lokraik, iha 
altura ne’e arguidu fila ba uma ho kondisaun lanu, nune’e arguidu hirus tebe dala rua iha 
ofendida nia kanotak parte loos, kaer ofendida nia liman rua hodi rasta monu ba iha rai, 
uja fiu rice cooker nian hodi baku dala rua iha ofendida nia kotuk laran no basa dala ida 
iha ofendida nia hasan parte karuk. Konsekuensia hosi arguidu nia hahalok ne’e rezulta 
ofendida sofre moras. Kazu ne’e aneksa hamutuk ho relatóriu médiku hosi PRADET no 
fotografia kona-ba aktu violénsia ne’e hasai hosi Polísia-VPU. 
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho moldura penál to’o tinan 3 prizaun ka multa, konjuga ho artigu 2, 3(a), 35(b) 
no 36 LKVD. 
 
Produsaun ba prova sira  
Iha julgamentu, arguidu konfesa integralmente ba faktu sira iha akuzasaun, arrepende 
ninia hahalok. Arguidu mós deklara katak di’ak malu ona ho ofendida depoisde semana 
ida fila ka sai hosi Uma Paz Oekusi, foin primeiravés halo krime hasoru ofendida nu’udar 
arguidu nia feen no promete sei la repete ninia hahalok ne’e hasoru ofendida ka ema 
seluk iha futuru, iha oan na’in lima no hela iha uma rasik. Arguida haktuir mós katak 
serbisu nu’udar to’os na’in laiha rendimentu fiksu kada fulan no arguidu mak iha 
responsabilidade ba iha nia família. 
 
Prokuradór husu ba tribunál atu presinde deklarasaun hosi ofendida nian no hosi parte 
defeza laiha opsaun seluk. Nune’e tribunál bazeia ba pedidu prokuradór nian presinde 
ofendida ninia deklarasaun, tanba iha produsaun ba prova arguidu konfesa nune’e faktu 
sufisiénte ona. 
 
Alegasaun finál 
Prokuradór konsidera hahalok arguidu priense duni elementu krime ofensa ba integridade 
fízika simples rua ho natureza VD tuir faktu sira ne’ebé hakerek ona iha akuzasaun no 
bazeia ba konfisaun hosi arguidu rasik perante iha julgamentu. Tanba ne’e, prokuradór 
husu ba tribunál atu aplika pena multa US$90.00 no kada loron arguidu sei selu US$1.00, 
nu’udar prevensaun ida ba arguidu atu la repete hikas ninia hahalok ne’e hasoru ofendida 
no ema seluk labele halo tuir arguidu nia hahalok ne’e iha futuru. 
 
Entretantu, hosi parte defeza husu ba tribunál atu aplika pena ne’ebé adekuadu tuir 
arguidu nia sala ho konsiderasaun sira katak arguidu konfesa faktu sira integralmente, 
arrepende ninia hahalok, di’ak malu ona ho ofendida depoisde semana ida ofendida fila 
hosi Uma- Paz Oekusi, foin primeiravés halo krime hasoru ofendida nu’udar arguidu nia 
feen no promete sei la repete ninia hahalok ne’e hasoru ofendida ka ema seluk iha futuru, 
oan na’in lima no hela iha uma rasik. Defeza reforsa liután katak serbisu nu’udar to’os 
na’in laiha rendimentu fiksu kada fulan no arguidu mak iha responsabilidade ba iha nia 
família. 
 
Desizaun 
Depoisde avalia ba faktu hotu tribunál konsidera faktu hotu iha akuzasaun prokuradór 
nian provadu hotu.  
 



 
 

Bazeia ba faktu provadu hirak ne’e no tetu mós ho sirkunstánsia agravantes no 
atenuantes sira ne’ebé haleu krime ne’e. Nune’e tribunál konklui prosesu ne’e no 
kondena arguidu ho pena multa US$90.00 ne’ebé kada loron arguidu sei selu US$1.00 
durante loron 90. Tribunál mós fiksa pena alternativa durante loron 60 iha prizaun, 
bainhira arguidu lakumpri pena multa refere. 
 
16. Krime maus-tratus ba menór ho natureza VD 
Nú. Prosesu   : 0228/23.OESIC 
Kompozisaun Tribunál : Koletivu 
Juis     : Dr. Evangelino Belo, Dr. João Ribeiro no Dr. Benjamin 
                                             Barros 
Prokuradór   : Dr. Claudino do Rosario 
Defeza   : Dr. Afonso Fátima Gomes 
Desizaun   : Pena prizaun tinan 2 fulan 8 suspende ba tinan 3 ho devér 
                                             adisionál  
 
Iha 30 Maiu 2025, Tribunál Judisiál Primeira Instánsia Oekusi, prezide leitura akordaun 
ba krime maus-tratus ba menór ho natureza VD ne’ebé envolve arguidu CT hasoru nia 
oan ho idade tinan 7, iha RAEOA. 
 
Akuzasaun Prokuradór  
Prokuradór akuza katak iha 22 Setembru 2023, iha oras tuku 10:00 dadeer, iha momentu 
ne’ebá tanba arguidu lanu lori tali ne’ebé uza kesi karau hodi kesi ofendidu iha ai-riin ho 
tempu ida ne’ebé kleur oituan maibé ofendidu mós esforsu aan hodi konsege kore tiha 
tali ne’e no halai ba nia avó nia uma, depoisde ida ne’e ofendidu ba simu tratamentu 
médiku no kontinua ba aprezenta keixa. Faktu akontese iha arguidu nia uma no arguidu 
halo aktu ne’e ho intensaun atu fó sofrementu fíziku no psikolójiku ba ofendidu nu’udar 
nia oan. 
 
Prokuradór akuza arguidu kontra artigu 155 KP kona-ba maun-tratus ba menór ho 
moldura penal tinan 2 to’o tinan 6 no konjuga ho artigu 2, 3, 35 (a) no 36 LKVD. 
 
Produsaun ba prova sira 
Iha audénsia julgamentu, arguidu konfesa integralmente ba faktu iha akuzasaun, arguidu 
deklata katak arguidu ho ofendidu nia ama soe malu ona no momentu ne’ebá ofendidu 
hela ho nia ama mak arguidu kous ofendidu lori ba arguidu nia uma tanba ofendidu tanis 
mak arguidu kesi duni ofendidu nia liman parte karuk ba ai-riin kuaze minutu rua nolu 
hanesan ne’e no iha momentu akontesimentu ofendidu sei iha tinan lima. Arguidu deklara 
katak nia hahalok ne’e ladi’ak, arrepende ninia hahalok, promete ba oin sei la halo tan no 
antes mai hatan ona dala haat iha tribunál, oan nian tolu mak hela ho arguidu no arguidu 
mak sustenta nia nesesidade. 
 
Prokuradór rekere ba tribunál atu presinde ofendidu tanba arguidu konfesa integralmente 
ba faktu sira iha akuzasaun tanba faktu sufisiente ona, defeza laiha opozisaun, nune’e 
tribunál presinde ofendidu nia deklarasaun.  
 
Alegasaun finál 
Prokuradór haktuir katak arguidu akuzadu ho maus-tratus ba menór, iha julgamentu 
koletivu ne’e arguidu konfesa integralmente ba faktu iha akuzasaun, prokuradór 
konsidera arguidu nia aktu ne’e prense krime maus-tratus ba menór tanba hahalok ne’e 



 
 

hasoru nia oan rasik seidauk tinan sanulu, seidauk iha hanoin, tuir loloos arguidu kuidadu 
para afasta hosi perigu, maibé arguidu mak halo hahalok ne’e hasoru ofendidu nu’udar 
nia oan rasik, ne’e konsidera grave tebes, prokuradór konsidera faktu provadu bazeia ba 
arguidu nia konfisaun, arguidu dehan antes mai hatan ona dala tolu (dala ida hasoru nia 
feen no dala tolu hasoru nia oan) ne’e hatudu katak arguidu la arrepende nia hahalok no 
krime VD nia númeru aumenta hela deit, tanba ne’e prokuradór husu ba tribunál atu 
aplika pena efetiva tinan 3  ba arguidu para arguidu bele muda nia hahalok.  
 
Entretantu, parte defeza haktuir katak arguidu konfesa katak kesi duni nia oan, arrepende 
nia hahalok, nune’e husu ba tribunál atu fó justisa ne’ebé justu ba arguidu.  
 
Desizaun 
Depoisde avalia faktu hotu, tribunál konsidera faktu hotu iha akuzasaun prokuradór nian 
provadu hotu.  
 
Bazeia ba faktu provadu hirak ne’e no tetu mós ho sirkunstánsia atenuante hanesan 
arguidu konfesa integralmente, arrepende nia hahalok no promete sei la halo tan iha 
futuru no arguidu mak responsavel ba nia oan sira, tribunál tetu mós ho sirkunstánsia 
agravante hanesan arguidu halo hahalok ne’e hasoru nia oan rasik ne’ebé foin tinan hitu, 
hahalok kesi ne’e grave, antes arguidu mai hatan ona iha tribunál no arguidu la 
arrepende ba ninia hahalo, nune’e tribunál konklui prosesu ne’e hodi kondena arguidu ho 
pena prizaun tinan 2 fulan 8 suspende ba tinan 3 ho kondisaun katak kada fulan arguidu 
tenke ba hamoos Sede Suku Taiboko durante tinan ida.  
 
Atu hetan informasaun kompleitu, favór kontaktu: 
Ana Paula Marçal 
Diretora Ezekutiva JSMP  
Diresaun e-mail: ana@jsmp.tl 
Telefone: (+670) 33238883 | 77040735 
Website: https://jsmp.tl 
info@jsmp.tl 

